Litaskyn
Litblinda er miklu algengari hjá strákum en stelpum, 7-10% karla eru litblindir en aðeins um 0,5% kvenna. Þetta stafar af því að litblinda tengist víkjandi erfðum og kynlitningum X. Til að litblinda komi fram hjá konu þurfa báðir X litningarnir að vera gallaðir en það er mjög sjaldgæft. Aftur á móti gerir gallinn sig ríkjandi hjá körlum þar sem þeir hafa aðeins einn X litning.  

Mæðurnar bera því litblinduna til sona sinna en þær eru undantekingalítið sjálfar einkennalausar. Faðir þeirra og móðurafi sonanna hefur aftur á móti verið litblindur. Dætur litblinds karls bera því í sér litblindu-X föður síns og þær bera það svo áfram til annars hvers sonar.

Litasjón okkar felst í þremur nemum sem eru um miðbik augans, oftast kallað keilurnar þrjár. Ein gerð keilu nemur blátt ljós, önnur rauðleitt og sú þriðja grænleitt.

Hjá þeim sem eru litblindir er yfirleitt skortur á einni gerð af keilunum þremur. Þó getur verið misjafnt hversu mikið vanti af nemanum og því er ýmist talað um algera vöntun eða vöntun að hluta á nemum. 

Algengast er að skortur sé á græn-nemum hjá litblindum einstaklingum og það telst léttvægur kvilli. Heldur alvarlegra og óalgengara er vöntun á græn nemum sem og skortur annars vegar og vöntun hins vegar á rauðnemum.  Í þeim tilvikum er talað um rauð-græna litblindu. Einnig getur vantað blánema en það er sjaldgæfara, líkurnar á því eru 2/100.000. Gætu því verið 1-2 íslenskir karlar með slíka tegund.

Það er líka til að fólki vanti allar þrjár keilurnar en það er mjög sjaldgæft. Slíkir einstaklingar eru verulega sjónskertir, augun eru tinandi og mikið vantar uppá eðlilegan augnþroska. Líkur á þessu eru 1/1.000.000.

